
ରଣତ୍କ୍ଷୁଦ୍ରଘଂଟାନିନାଦାଭିରାମଂ
ଚଲତ୍ତାଂଡଵୋଦ୍ଦଂଡଵତ୍ପଦ୍ମତାଲମ୍  ।
ଲସତ୍ତୁଂଦିଲାଂଗୋପରିଵ୍ୟାଲହାରଂ
ଗଣାଧୀଶମୀଶାନସୂନୁଂ  ତମୀଡେ  ॥  1 ॥

ଧ୍ଵନିଧ୍ଵଂସଵୀଣାଲୟୋଲ୍ଲାସିଵକ୍ତ୍ରଂ
ସ୍ଫୁରଚ୍ଛୁଂଡଦଂଡୋଲ୍ଲସଦ୍ବୀଜପୂରମ୍  ।
ଗଲଦ୍ଦର୍ପସୌଗଂଧ୍ୟଲୋଲାଲିମାଲଂ
ଗଣାଧୀଶମୀଶାନସୂନୁଂ  ତମୀଡେ  ॥  2 ॥

ପ୍ରକାଶଜ୍ଜପାରକ୍ତରତ୍ନପ୍ରସୂନ -
ପ୍ରଵାଲପ୍ରଭାତାରୁଣଜ୍ୟୋତିରେକମ୍  ।
ପ୍ରଲଂବୋଦରଂ  ଵକ୍ରତୁଂଡୈକଦଂତଂ
ଗଣାଧୀଶମୀଶାନସୂନୁଂ  ତମୀଡେ  ॥  3 ॥

ଵିଚିତ୍ରସ୍ଫୁରଦ୍ରତ୍ନମାଲାକିରୀଟଂ
କିରୀଟୋଲ୍ଲସଚ୍ଚଂଦ୍ରରେଖାଵିଭୂଷମ୍  ।
ଵିଭୂଷୈକଭୂଷଂ  ଭଵଧ୍ଵଂସହେତୁଂ
ଗଣାଧୀଶମୀଶାନସୂନୁଂ  ତମୀଡେ  ॥  4 ॥

ଉଦଂଚଦ୍ଭୁଜାଵଲ୍ଲରୀଦୃଶ୍ୟମୂଲୋ -
ଚ୍ଚଲଦ୍ଭ୍ରୂଲତାଵିଭ୍ରମଭ୍ରାଜଦକ୍ଷମ୍  ।
ମରୁତ୍ସୁଂଦରୀଚାମରୈଃ  ସେଵ୍ୟମାନଂ
ଗଣାଧୀଶମୀଶାନସୂନୁଂ  ତମୀଡେ  ॥  5 ॥

ସ୍ଫୁରନ୍ନିଷ୍ଠୁରାଲୋଲପିଂଗାକ୍ଷିତାରଂ
କୃପାକୋମଲୋଦାରଲୀଲାଵତାରମ୍  ।
କଲାବିଂଦୁଗଂ  ଗୀୟତେ  ୟୋଗିଵର୍ୟୈ -
ର୍ଗଣାଧୀଶମୀଶାନସୂନୁଂ  ତମୀଡେ  ॥  6 ॥

ୟମେକାକ୍ଷରଂ  ନିର୍ମଲଂ  ନିର୍ଵିକଲ୍ପଂ
ଗୁଣାତୀତମାନଂଦମାକାରଶୂନ୍ୟମ୍  ।
ପରଂ  ପାରମୋଂକାରମାମ୍ନାୟଗର୍ଭଂ
ଵଦଂତି  ପ୍ରଗଲ୍ଭଂ  ପୁରାଣଂ  ତମୀଡେ  ॥  7 ॥

ଚିଦାନଂଦସାଂଦ୍ରାୟ  ଶାଂତାୟ  ତୁଭ୍ୟଂ
ନମୋ  ଵିଶ୍ଵକର୍ତ୍ରେ  ଚ  ହର୍ତ୍ରେ  ଚ  ତୁଭ୍ୟମ୍  ।



ନମୋଽନଂତଲୀଲାୟ  କୈଵଲ୍ୟଭାସେ
ନମୋ  ଵିଶ୍ଵବୀଜ  ପ୍ରସୀଦେଶସୂନୋ  ॥  8 ॥

ଇମଂ  ସୁସ୍ତଵଂ  ପ୍ରାତରୁତ୍ଥାୟ  ଭକ୍ତ୍ୟା
ପଠେଦ୍ୟସ୍ତୁ  ମର୍ତ୍ୟୋ  ଲଭେତ୍ସର୍ଵକାମାନ୍  ।
ଗଣେଶପ୍ରସାଦେନ  ସିଦ୍ଧ୍ୟଂତି  ଵାଚୋ
ଗଣେଶେ  ଵିଭୌ  ଦୁର୍ଲଭଂ  କିଂ  ପ୍ରସନ୍ନେ  ॥  9 ॥

